
P rezident İlham Əliyevin 
rəhbərliyi ilə son illərdə 
ölkəmizdə iqtisadiyyatın 

şaxələndirilməsi, qeyri-neft sek-
torunun inkişafı, digər sahələrdə 
olduğu kimi nəhəng infrastruktur 
və nəqliyyat layihələrinin icrası 
istiqamətində çoxsaylı tədbirlər 
həyata keçirilib. Bütün bu işlər 
dünyada davam edən pandemiya 
və iqtisadi-maliyyə çətinlikləri 
fonunda reallaşdırılıb.

İcra olunan layihələr arasında 
Azərbaycanda dəmir yolu nəqliyyatı 
infrastrukturunun inkişaf etdirilməsi 
və təkmilləşdirilməsi, dəmir yollarında 
hərəkətin idarə edilməsi prosesinin 
müasir səviyyəyə çatdırılması, dəmir 
yolu nəqliyyat vasitələri parkının 
müasirləşdirilməsi, eyni zamanda, 
bu sahənin maddi-texniki bazasının 
möhkəmləndirilməsi istiqamətində 
görülən işlər mühüm önəm daşıyır. 
Bu işlər Şərq-Qərb, Şimal-Cənub 
nəqliyyat dəhlizlərinin qovuşduğu coğ-
rafi məkan kimi ölkəmizin regionda ro-
lunu və yerini daha da möhkəmləndirir, 
iqtisadi və nəqliyyat-logistika potensia-
lını əhəmiyyətli dərəcədə artırır.

Onu da qeyd edək ki, dəmir yolu 
infrastrukturunun müasirləşdirilməsi 
baxımından yeni Biləcəri lokomotiv 
deposu da mühüm rol oynayacaq.

Prezident İlham Əliyevin açılışın-
da iştirak etdiyi “Azərbaycan Dəmir 
Yolları” Qapalı Səhmdar Cəmiyyətinin 
(QSC) yeni Biləcəri lokomotiv deposu 
barədə verilən məlumatda bildirilir ki, 
bu müəssisədə lokomotivlərin texniki 
baxışı və təmiri işləri aparılacaq. MDB 
məkanında ilk dəfə respublikamızda 
yaradılan belə bir deponun istifadəyə 
verilməsi 4-cü sənaye inqilabına 
keçidlə bağlı atılan addımlardan biridir. 
Müəssisədə günəş panelləri quraş-
dırılıb ki, buradan alınan enerji ilə 
deponun fəaliyyəti reallaşır. 

Yeri gəlmişkən, hazırda bağlantı 
xidmətləri (connectivity), avtomatlaş-
ma və süni intellektin geniş tətbiqi ilə 
davam edən IV sənaye inqilabının 
çağırışları Azərbaycanda da özünü qa-
barıq büruzə verir. Xatırladaq ki, hələ 
2019-cu ilin sonlarında Çindən sürətlə 
yayılan və ölümlə nəticələnən yeni vi-
rus infeksiyası pandemiyaya çevrildiyi 
ilk vaxtlardan etibarən Prezident İlham 
Əliyevin rəhbərliyi ilə ölkəmizdə bu 
dəhşətli bəlaya qarşı strateji xarakter 
daşıyan mübarizə şəraitində sosial-
iqtisadi layihələrin də icrası davam 
etdirilib. Eyni zamanda, “Sənaye 
4.0”ün çağırışları diqqət mərkəzində 
saxlanılıb və buna uyğun siyasət 
yürüdülüb. Ən əsası isə respublika-
mızda bu sənaye inqilabının çağırışları 
ilə ayaqlaşa bilmək üçün inteqrativ 
və dayanıqlı inkişaf mühiti yaradılıb, 

rəqəmsal təşəbbüslər dəstəklənib.
Bir sözlə, Prezident İlham Əliyevin 

rəhbərliyi ilə Azərbaycan rəqəmsal 
transformasiyanın yeni mərhələsinə 
uğurla daxil olub. BMT, Davos İqti-
sadi Forumunun Dördüncü Sənaye 
İnqilabı Mərkəzi, “Microsoft”, CISCO, 
VISA, Mastercard kimi beynəlxalq 
təşkilatlar və transmilli korporasiyalar 
bu təşəbbüsün gerçəkləşməsində 
Azərbaycan dövləti ilə yaxından 
əməkdaşlığa başlayıb.

Yeni Biləcəri lokomotiv deposunun 
qurulmasında da IV sənaye inqila-
bının çağırışları diqqət mərkəzində 
saxlanılıb. Burada zəruri infrastruktur 
yaradılıb, eyni zamanda, dünyanın 
aparıcı şirkətlərinin istehsalı olan mü-
asir avadanlıq quraşdırılıb. Deponun 
tikintisi “Dəyişən cərəyanla işləyən 50 
lokomotiv üçün iki deponun – Biləcəri 
və Gəncə lokomotiv depolarının 
tikintisi” layihəsi çərçivəsində həyata 
keçirilib. 

Yeni depoların nəzərdə tutulduğu 
dəyişən cərəyanlı 40 yük lokomotivi 
və ikili elektrik təchizatı sistemində 
işləyən 10 sərnişin lokomotivi dünya-
nın aparıcı şirkətlərinə sifariş edilib. 
İyirmi səkkizi yük və qalanı sərnişin 
lokomotivi olmaqla 38 müasir “Alstom” 
lokomotivi artıq Azərbaycana gətirilib. 

Ümumilikdə, bu deponun 
istifadəyə verilməsi enerji resursla-
rının qənaətinə, istismarın asanlaş-
masına, qatarların hərəkət sürətinin 
artırılmasına və nəticə etibarilə yük 
və sərnişin daşımalarında səmərəlilik 
göstəricilərinin yaxşılaşdırılmasına, 
lokomotivlərin gücünün çoxalması-
na imkan yaradacaq. Depoda xarici 
ölkələrdə təlim keçmiş 150-yə yaxın 
yüksək ixtisaslı işçi çalışacaq.

Bütün bunlar inamla deməyə 
əsas verir ki, Prezident İlham Əliyev 
tərəfindən göstərilən xüsusi diqqət və 
qayğı dəmir yolu sektorunun dinamik 
inkişafı üçün böyük imkanlar yaradıb. 
Dövlətimizin başçısının respublika-
mıza rəhbərlik etdiyi 18 il ərzində bu 
sahədə mühüm uğurlar əldə olunub. 
Beynəlxalq maliyyə qurumları ilə 
Qapalı Səhmdar Cəmiyyət (QSC) ara-
sında əlaqələr daha da intensivləşib. 
İslahatların aparılması sürətlənib. 
QSC-nin vaqon parkının yenilənməsi 

istiqamətində mühüm addımlar atılıb. 
Beynəlxalq və regional nəqliyyat 

dəhlizlərinin gələcəkdə normal 
fəaliyyət göstərməsini və Azərbaycan 
üzərindən yük axınının dəfələrlə 
artmasını təmin edə biləcək əsas 
işlərdən sayılan yerli dəmiryollarının 
yenidən qurulması, əsaslı təmiri və 
dəmir yolu parkının yenilənməsi də 
diqqət mərkəzində saxlanılıb, böyük 
həcmdə yol və çox sayda yoldəyişən 
əsaslı təmir olunub, yeni yük vaqonla-
rı, həmçinin lokomotivlər alınıb.

Ölkə rəhbəri “Azərbaycan Dəmir 
Yolları” QSC-nin qarşısında yaxın 
illərdə reallaşdırılması nəzərdə tutulan 
bir sıra mühüm vəzifələr qoyub. 
Həmin vəzifələrdən biri – mövcud 
dəmir yolu xətlərinin yenidən qu-
rulması və dəmir yolu şəbəkəsinin 
təkmilləşdirilməsi istiqamətində xeyli 
iş görülüb. Məsələn, Abşeron dairəvi 
dəmir yolunda yenidənqurma tədbirləri 
beynəlxalq standartlara uyğun olaraq 
həyata keçirilib. Yeri gəlmişkən, Bakı 
sərnişin–Pirşağı dəmir yolu xətti istis-
mara verilib. Prezident İlham Əliyevin 
iştirakı ilə Abşeron dairəvi dəmir yolu-
nun Pirşağı–Görədil–Novxanı–Sumqa-
yıt hissəsinin yenidənqurmadan sonra 
açılışı olub.

Xatırladaq ki, istismar uzunluğu 
91 kilometr, stansiya yolları ilə birlikdə 
ümumi uzunluğu isə 198 kilometr 
olan belə bir layihənin reallaşması 
paytaxtətrafı qəsəbələrdə yaşayan 
sakinlərin rahat və təhlükəsiz şəkildə 
dəmir yolu nəqliyyatından istifadəsinə 
hərtərəfli imkan yaradır.

Son illər dəmir yolunda ən müasir 
standartlara cavab verən texnologi-
yaların tətbiqi də diqqət mərkəzində 
saxlanılıb. Enerji təchizatının sa-
bit cərəyandan dəyişən cərəyana 
keçirilməsi, işarəvermə və rabitə siste-
minin, lokomotiv və vaqon parklarının 
yeniləşdirilməsi üzrə avadanlıqların 
alınması, yol təsərrüfatının sağlam-
laşdırılması və s. sahələrin müasir 
tələblər səviyyəsinə çatdırılması 
üzrə bir sıra mühüm tədbirlər həyata 
keçirilib.

Görülmüş tədbirlər nəticəsində 
İsveçrənin “Stadler Rail Group” 
şirkətindən KİSS markalı ikimərtəbəli 
elektrik qatarları alınıb gətirilib. Həmin 

qatarlar 2015-ci il sentyabr ayının 
12-də Bakı-Sumqayıt marşrutu ilə 
hərəkətə buraxılıb və qatarın yo-
lasalma mərasimində Azərbaycan 
 Prezidenti İlham Əliyev iştirak edib.

Görülən bu işlər beynəlxalq 
təşkilatların da diqqətindən kənarda 
qalmayıb. Belə ki, qlobal miqyasda ən 
mötəbər təşkilatlardan biri olan Dünya 
İqtisadi Forumuna görə, Azərbaycan 
dünyada dəmir yollarının səmərəliliyi 
baxımından 11-ci, keyfiyyətinə görə 
isə 34-cü yerdə qərarlaşıb. Ölkəmiz 
nəqliyyat infrastrukturunun səviyyəsinə 
görə dünyada 31-ci yeri tutub. 

Onu da deyək ki, 2017-ci ildə 
istifadəyə verilən, Asiya və Avro-
pa arasında vacib logistik bağlantı 
rolu oynayan Bakı–Tbilisi–Qars 
dəmir yolu xətti hazırda, həm də 
beynəlxalq əməkdaşlıq formatı 
yaradır, xalqları və ölkələri bir-birinə 
bağlayır, sülh və sabitliyə xidmət edir. 
Bu dəmir yolu xətti Mərkəzi Asiya 
ölkələrinin – Türkmənistan, Qaza-
xıstan, Özbəkistan, Qırğızıstan və 
Tacikistanın Avropa, eləcə də dünya 
bazarlarına çıxışını asanlaşdırır. 
Ümumi uzunluğu 846 kilometr olan 
Bakı–Tbilisi–Qars dəmir yolu xəttinin 
504 kilometrlik hissəsi Azərbaycanın 
ərazisinə düşür.

Prezident İlham Əliyevin bilavasitə 
rəhbərliyi ilə ölkəmizin dəmir yolla-
rında aparılan bütün bu quruculuq 
işləri Azərbaycan iqtisadiyyatının 
güclənməsinə və büdcə daxilolma-
larının artmasına əlverişli zəmin 
yaradır. Bu isə, öz növbəsində, dövlət 
başçısının Azərbaycan vətəndaşının 
rifahının yaxşılaşması istiqamətində 
müəyyənləşdirdiyi strategiyanın 
yüksək səviyyədə reallaşdırılmasını 
şərtləndirir.

Yuxarıda deyilənlərdən bir daha 
aydın olur ki, respublika iqtisadiyyatı-
nın inkişafında çox mühüm rol oyna-
yan “Azərbaycan Dəmir Yolları” QSC 
beynəlxalq və regional layihələrdə 
iştirakını reallaşdırmaqla öz infrast-
rukturunu qoruyub saxlayır, əhalinin, 
dövlət strukturlarının daşımalara olan 
tələbatının ödənilməsi istiqamətində 
fəaliyyətini uğurla davam etdirir.

Vaqif BAYRAMOV, “Xalq qəzeti”

IV sənaye inqilabının  
çağırışları uğurla yerinə yetirilir

“Əbədiyyətə qovuşanlar”
Mingəçevir Şəhər İcra Hakimiyyətinin təşəbbüsü ilə 1-ci və 2-ci Qarabağ 

müharibələrində şəhid olmuş mingəçevirli şəhidlərə həsr edilmiş “Əbədiyyətə 
qovuşanlar” adlı kitab işıq üzü görüb. Nəfis tərtibatda dərc edilmiş kitabda 

hər iki savaşda iştirak etmiş və şəhid olmuş mingəçevirli qəhrəmanların hər birinin 
həyat hekayəsi təsvir olunur. 

İcra hakimiyyətinin başçısı İlham 
 İsmayılovun ümumi rəhbərliyi həyata 
 keçiril miş layihəyə əsasən birinci Qarabağ 
müharibəsində şəhid olmuş 316 nəfər və 
II Qarabağ müharibəsində şəhid olmuş 51 
nəfər şəhidin həyat və fəaliyyəti, döyüşlərdə 
göstərdikləri qəhrəmanlıqlar və təltifləri 
barədə bəhs toplanmış materiallar, bir kitabda 
cəmlənərək Mirsədi Daşdəmirov və Mətanət 
Məmmədovanın müəllifliyi ilə qələmə alınaraq 
bir kitaba toplanmışdır.

Noyabrın 19-da Mingəçevir şəhər Heydər 
Əliyev Mərkəzində keçirilən “Əbədiyyətə 
qovuşanlar”” kitabının təqdimatına 
şəhid valideynləri, ailələri, ictimaiyyət 
nümayəndələri, mətbuat işçiləri toplan-
mışdılar. Şəhər icra hakimiyyətinin başçısı 
İlham İsmayılov, aparatın məsul işçiləri, 
hüqiq-mühafizə orqanlarının rəhbərləri də 
təqdimat mərasimində iştirak edirdilər. İcra 
hakimiyyətinin başçısı İlham İsmayılov 
təqdimat mərasimini açaraq şəhidlərin ruhunu 

bir dəqiqəlik sükutla yad etməyi təklif etdi. 
Sonra Vətən müharibəsində iştirak edərək 
canları, qanları ilə vətənin müdafiəsinə qalxan 
igidlərimizin, Milli Ordumuzun düşmənə 
sarsıdıcı zərbələr endirərək zəfər qələbələri 
əldə etməsi barədə geniş məruzə ilə çıxış etdi. 
Şəhidlərimiz haqqında yazılan “Əbədiyyətə 
qovuşanlar” kitabının yüksək tərtibatla oxucu-
lara təqdim olunmasını təqdirəlayiq hal kimi 
dəyərləndirən şəhər rəhbəri, şəhidlərimizin 
adlarının əbədiləşdirilməsi istiqamətində 
bundan sonra da geniş işlərin aparılacağını 
söylədi. İcra başçısı eyni zamanda, kitabın 
ərsəyə gəlməsində əməyi olan hər kəsə dərin 
minnətdarlığını ifadə etdi. 

Tədbirdə “Əbədiyyətə qovuşanlar” kitabı-
nın müəlliflərindən biri “Mingəçevir” qəzetinin 

baş redaktoru Mirsədi Daşdəmirov, Şəhid 
Ailələrinin Müdafiə Cəmiyyətinin sədri İranə 
Həsənova, Qarabağ Müharibəsi Əlilləri, 
Veteranları və Şəhid Ailələri İctimai Birliyinin 
şəhər şöbəsinin sədri Əlağa Bəndəliyev, Qa-
rabağ Qaziləri İctimai Birliyinin sədri Məxluq 
Həsənov, iki şəhid anası Sevinc Əhmədova 
çıxış edərək kitab haqqında öz fikirlərini 
bölüşmüş, belə bir kitabın dərc olunmasının 
şəhidlərimizin adlarının əbədiləşdirilməsi 
istiqamətində atılmış təqdirəlayiq addım kimi 

qiymətləndiriblər. 
Daha sonra “Əbədiyyətə qovuşanlar” 

kitabı iştirakçılara təqdim olunub.
Təqdimetmə mərasimindən son-

ra icra hakimiyyətinin başçısı İlham 
İsmayılov, hüquq mühafizə orqanının 
rəhbərləri ilə birlikdə ildönümü tamam 
olan şəhidlərimiz Məmmədov Ruslan 
İbrahim oğlu və Cəfərli Ruslan Nəcəf 
oğlunun ailələrini ziyarət etdi. Ənənəvi 
olaraq, şəhər rəhbəri şəhid ailələrinin 
sosial-məişət problemləri ilə maraq-
landı, onları narahat edən məsələlərə 
aydınlıq gətirdi. Şəhid ailələrinin 
üzvləri dövlətimiz tərəfindən onlara 
göstərilən diqqətdən məmnun olduqla-

rını bildirdilər və buna görə Prezident İlham 
Əliyevə təşəkkürlərini bildirdilər. İlham İsmayı-
lov eyni zamanda icra hakimiyyəti tərəfindən 
ərsəyə gətirilən şəhidlərimizə həsr olunmuş 
“Əbədiyyətə qovuşanlar” kitabı barədə şəhid 
valideynlərinə məlumat verərək kitabı şəxsən 
onlara təqdim etdi.

İlqar HƏSƏNOV,  
“Xalq qəzeti”nin bölgə müxbiriBaş Prokurorluq ANAMA əməkdaşı 

və DSX-nin gizirinin minaya 
düşməsi barədə məlumat yayıb

Zəngilanda ANAMA əməkdaşı və DSX-nın giziri minaya düşüb. 
Baş Prokurorluğun Mətbuat xidmətindən verilən məlumata görə, 
noyabrın 19-u saat 15 radələrində partlamamış silah-sursatın 
axtarışı ilə bağlı Zəngilan rayonuna ezam olunmuş Azərbaycan 
Respublikasının Minatəmizləmə Agentliyinin (ANAMA) əmək-
daşı 1972-ci il təvəllüdlü Vaqif Babayevin və Dövlət Sərhəd 
Xidmətinin giziri 1999-cu il təvəllüdlü Renat Ağababayevin tank 
əleyhinə minaya düşmələri nəticəsində müxtəlif dərəcəli bədən 
xəsarətləri almaları barədə prokurorluğa məlumat daxil olub.

Prokurorluq əməkdaşları tərəfindən hadisə yerinə baxış keçi-
rilib, məhkəmə-tibb ekspertizası təyin edilib və digər prosessual 
hərəkətlər yerinə yetirilib.

Faktla bağlı Qubadlı Hərbi Prokurorluğunda araşdırma aparılır.

“Xalq qəzeti”

ABŞ Balkanlarda və Qara dənizdə 
missiya çərçivəsində genişmiqyaslı 

əməliyyat həyata keçirir
ABŞ Yunanıstanın şimalında, Alek-
sandrupolis limanında genişmiqyaslı 
qoşun yerləşdirilməsi əməliyyatını 
həyata keçirir.

Kütləvi İnformasiya Vasitələrinin yaydı-
ğı məlumatlarda bildirilir ki, Şərqi Avropa 
ölkələrinə 120 helikopter, min ədəd döyüş 
maşını və hərbçilər gətirilib.

Bu ABŞ-ın Balkanlarda və Qara dənizdə 
mövqeləri gücləndirmək üçün həyata keçir-
diyi missiya çərçivəsində ən genişmiqyaslı 
əməliyyatdır.

Təlimə münasibətini açıqlayan  Rusiya 
bildirib ki, böyük silahlı  qruplaşmanın 
 Rusiya sərhədlərinə yaxın əraziyə 

gətirilməsi və hərbi təlim keçirilməsi 
 regionda sabitliyin pozulmasına xidmət edir.  

“Xalq qəzeti”

ABŞ yeni “məxfi” PUA-sını nümayiş etdirib

ABŞ Hərbi Hava Qüvvələrinin Silah-
lanma üzrə qabaqcıl təcrübə mərkəzi 
“məxfi” kəşfiyyat PUA-sı “RQ-180 
White Bat”ı nümayiş etdirib.

Kəşfiyyat dronu "uçan qanad" sxeminə 
əsasən hazırlanıb. Ehtimal olunur ki, qurğu 
dronlar dəstəsini idarə etməyə qadir olan 
strateji gizli bombardmançı “B-21” Raider ilə 

əlaqəyə malikdir. Yeni dronun “B-21” sistemi 
çərçivəsində fəaliyyət göstərməsi istisna 
edilmir.

Təqdimat zamanı kəşfiyyat sahəsində 
digər nailiyyətlər, aktual və perpektiv 
kəşfiyyat qurğuları da nümayiş etdirilib.

“Xalq qəzeti”

“Azercell” şəhidlərin həyat  
yoldaşlarına da təhsil təqaüdü ayırdı

Sosial layihələri ilə seçilən “Azercell  
Telekom” MMC 44  günlük Vətən 
müharibəsi dövründə canından 

keçən və böyük qəhrəmanlıq nümunəsi 
olan şəhidlərimizin ailələrinə dəstəyini 
davam etdirir. 10 ildən artıqdir ki,  
şirkət tərəfindən reallaşdırılan “Tələbə 
Təqaüdü” proqramı çərçivəsində ötən il 
olduğu kimi, bu il də tələbə adını qazan-
mış şəhid övladlarına təqaüd təqdim 
olunur. 

Bununla yanaşı, şəhidlərin ali təhsil ocağı-
na daxil olmuş həyat yoldaşları üçün də təhsil 
müddətinin sonunadək hər təhsil ayı üçün 
300 manat məbləğində təqaüd ayrılıb.  Qeyd 
edək ki, siyahılar “Zəfər” Şəhid Ailələrinə 
Dəstək İctimai Birliyi tərəfindən təqdim 
 olunub.

Ötən il “Azercell” 44 gün davam edən 
Vətən müharibəsi zamanı təhsilini  yarımçıq 
qoyaraq, torpaqlarımızın azadlığı  uğrunda 
döyüşlərdə iştirak etmiş, Bakıda və  
bölgələrdəki  ali təhsil ocaqlarında təhsil alan 

23 tələbəyə 200 manat məbləğində təqaüd 
ayırıb. Həm 44 günlük müharibə dövründə, 
həm də sonrakı müddətdə hər kəsə şərəf 
və ləyaqət nümunəsi olan şəhid və qazi 
ailələrini diqqət mərkəzində saxlayıb, xüsusi 
sosial layihələrin təşəbbüskarı və təşkilatçısı 
kimi çıxış edib. Şirkət tərəfindən şəhid ailəsi 
himayəyə götürülüb, Vətən müharibəsində 
şəhid olmuş və yaralanmış hərbçilərin faktura 
borcları ləğv edilib. 

Böyük amallar uğrunda canını fəda 
edən hərbçilərimizin övladları üçün “Bö-
yük Ürəklərdə Kiçik Xatirələr” layihəsi 
çərçivəsində psixoloji dəstək məqsədilə 
təlimlər təşkil edilib. Həmçinin balacaların 
qəhrəman ataları haqqında xatirələrindən 
ibarət kitab dərc olunub. Bundan əlavə, 
şanlı Azərbaycan ordusuna sonsuz hörmətin 
təcəssümü kimi Qələbə Günü münasibətilə 
müharibə veteranı statusuna malik olan 
bütün vətəndaşlarımızın istifadəsinə “Veteran 
tarifi” təqdim olunub. 

“Xalq qəzeti” 

COVID-19 infeksiyasına  
1763 yoluxma faktı qeydə alınıb

Azərbaycanda yeni növ koronavirus (COVID-19) 
infeksiyasına son sutkada 1763 yoluxma faktı qeydə 
alınıb, 2499 nəfər müalicə olunaraq sağalıb.
Nazirlər Kabineti yanında operativ qərargahdan verilən 

məlumata görə, analiz nümunələri müsbət çıxan 20 nəfər vəfat 
edib.

İndiyədək ölkədə ümumilikdə 572 min 85 nəfərin koronavirus 
infeksiyasına yoluxması faktı müəyyən edilib, onlardan 535 min 
674 nəfər müalicə olunaraq sağalıb, 7 min 599 nəfər vəfat edib. 
Aktiv xəstə sayı 28 min 812 nəfərdir.

Son sutkada yeni yoluxma hallarının müəyyənləşdirilməsi ilə 
əlaqədar 13 min 271, bu günə qədər isə ümumilikdə 5 milyon 431 
min 440 test icra olunub.

“Xalq qəzeti”

